
რეზონანსი 
"ხელისუფლებამ შეცდომები თუ მალე არ აღიარა, სიტუაცია ფეთქებადსაშიში გახდება" - დავით უსუფაშვილი თვლის, რომ პანკისში აქციების ჩატარება დიდ საშიშროებას წარმოადგენს (რეზონანსი) 

ავტ.: ელზა პაპოშვილი

ინტერვიუ დავით უსუფაშვილთან 

პარტია "შენების მოძრაობის" ლიდერი დავით უსუფაშვილი რუსთაველის მოედანზე მიმდინარე მოვლენებს აფასებს. უსუფაშვილი ამბობს, რომ ხელისუფლება ახლა კარვების გადატანა-გადმოტანით დაკავებული არ უნდა იყოს. მან სასწრაფოდ ქმედითი ნაბიჯები უნდა გადადგას, რათა არსებული სიტუაციის განმუხტვა მოხდეს.

„მართალია, რუსთაველის გადაკეტვით უამრავ მოქალაქეს დისკომფორტი ექმნება, მაგრამ ამით ქვეყანა არ იქცევა. ქვეყანა იმ შემთხვევაში დაიქცევა, თუ ეს ყველაფერი ასეთ კინკლაობაში გადავა.

მეორე ამბავი ის არის, რომ ტელევიზორში ჩემი თვალით ვნახე, კარვების გადატანის დროს, ხელისუფლებას ძალა არ უხმარია. ამიტომ ამ წუთებამდე მე არ ვთვლი, რომ მათ რამე უკანონობა ჩაიდინეს.

ხელისუფლება თუ შეძლებს, რომ მაჩალიკაშვილსა და სარალიძესთან კომუნიკაცია მოახდინოს, საქმეს წინ წაიყვანს და ეს ყველასთავის კარგი იქნება“, - აცხადებს პარლამენტის ყოფილი თავმჯდომარე. 

უსუფაშვილი ფიქრობს, რომ პოლიტიკოსები პროცესებს უნდა ჩამოშორდნენ, რადგანაც ამ ფაქტს ხელისუფლება სათავისოდ გამოიყენებს. ის დაუშვებლად მიიჩნევს, რომ ორი უბედური მამის უკან პოლიტიკურად ანგაჟირებული პირები დაიმალონ, რომლებიც დღის წესრიგს ამსტერდამიდან იღებენ. დავით უსუფაშვილი აქვე დასძენს, რომ „ნაციონალური მოძრაობის“ ლიდერები დამოუკიდებელ გადაწყვეტილებებს ვერ იღებენ, მიხეილ სააკაშვილი კი ამსტერდამიდან პულტით პარტიის მართვას ვერ ახერხებს და ეს ბოლო დღეებში ნათლად გამოჩნდა. 

უსუფაშვილი მაჩალიკაშვილის განცხადებასაც ეხმაურება და პანკისში დაგეგმილ აქციებს საკმაოდ სახიფათო მოვლენად აფასებს. – „რა თქმა უნდა, პანკისში მსგავსი აქციების ჩატარება საკმაოდ დიდ საშიშროებას წარმოადგენს და ამ სიტუაციას ვინ როგორ გამოიყენებს, კაცმა არ იცის.

რუსთაველზე გამართული აქცია ვიცით, რომ ჩვენი ქვეყნის პოლიტიკური ცხოვრების ნაწილია და აქ სიტუაციის მართვა მარტივია. ამიტომ ვამბობ, რომ ხელისუფლება თუ რამეს მალავდა, ჯობია, დროზე გამოაჩინოს. თუ არაფერს მალავს, მაშინ უფრო დამაჯერებელი პასუხი გასცეს როგორც მოკლული ბავშვების მშობლებს, ასევე საზოგადოებას. ზოგადად ხელისუფლებამ მოსახლეობის ნდობა უნდა დაიბრუნოს“, - დასძენს უსუფაშვილი. 

"განრიდებული" დეპუტატები  - ირაკლი კობახიძე: "ამ ფაქტებთან დაკავშირებული ყველაფერი არის ასახული კამერებზე" (რეზონანსი) 
ავტ.: რუსა მაჩაიძე
გამოცემა წერს, რომ პარლამენტთან, სადაც გუშინ საღამოს აქცია უნდა გამართულიყო, ვითარება რამდენჯერმე დაიძაბა და პიკს პარლამენტისა და თბილისის საკრებულოს დეპუტატების დაკავებით მიაღწია. ჟურნალისტის ცნობით, ხელისუფლებამ გამოსავალი იმით მოძებნა, რომ დაკავებას "განრიდება" დაარქვა, მაგრამ ამ ცნებას კანონმდებლობა საერთოდ არ იცნობს, შესაბამისად, დეპუტატების აყვანისას კონსტიტუცია დაირღვა.

ბიუროს სხდომაზე ირაკლი კობახიძემ განაცხადა, რომ შს მინისტრისგან ზუსტად ამ საკითხზე მოისმინა კომენტარი და ეს დაკავება კი არა, "განრიდება" იყო და ისიც  თქვა, "მე რომ ხელით შევეხო შს სამინისტროს წარმომადგენელს ან შევაგინო, ჩემ მიმართაც იქნება გამოყენებული ზომები".

იურისტი ლევან ალაფიშვილი ამბობს, რომ ეს არგუმენტი სრულიად მიუღებელია და მას არანაირი სამართლებრივი საფუძველი არ გააჩნია.

„ეს ძალიან ჰგავს იმას, რაც კობა დავითაშვილს 2007 წელს დამართეს, იმისთვის დაერქმიათ "განრიდება". ეს არაა არც სწორი და არც კანონშესაბამისი", - ამბობს  ალაფიშვილი. 

შეფასება ბიუროს სხდომაზევე გააკეთა "ევროპული საქართველოს" წარმომადგენელმა, ოთარ კახიძემ. მან ზუსტად სამართლებრივ ასპექტებზე გაამახვილა ყურადღება და განაცხადა, რომ სახელმწიფოს "ამ უგუნური ნაბიჯების გადადგმისთვის არანაირი საჭიროება არ ჰქონდა".

„კონსტიტუციით პარლამენტარის ე.წ. განრიდება არ არის გათვალისწინებული და თავისუფლება რაღაცით რომ შეიზღუდება, უკვე დაკავებაა. ამიტომ ამის გამოძიება და სათანადო რეაგირებაა საჭირო", - განაცხადა ოთარ კახიძემ. სწორედ ამიტომ მან პარლამენტში შს მონისტრის დაბარება მოითხოვა. მის მოსაზრებას მმართველი გუნდის ნაწილიც იზიარებს. 

როგორც "ქართული ოცნების" წარმომადგენელი მარიამ ჯაში აცხადებს, "მინისტრის პარლამენტში მოსვლა და კითხვებზე პასუხის გაცემა აუცილებელია". მათ მოთხოვნებს პარლამენტის თავმჯდომარეც ეთანხმება და ხაზს უსვამს, რომ შს მინისტრი გახსნილია და კითხვებზე პასუხის გაცემის შესაძლებლობა არსებობს.  
შს მინისტრის პარლამენტში მისვლის ზუსტი დრო ჯერჯერობით არ დასახელებულა.

ხელისუფლებას ნერვები ღალატობს - დაკავებები, კარვების დაშლა, შეხლა-შემოხლა, ისევ დაკავებები... (რეზონანსი) 
ავტ.: ეკატერინე ბასილაია
სტატიის თანახმად ხელისუფლებას ნელ-ნელა ნერვები ღალატობს - შვილმკვდარი მამების, ზაზა სარალიძისა და მალხაზ მაჩალიკაშვილის მხარდამჭერი აქციის დასაშლელად შს სამინისტროს გუშინ დილიდან რუსთაველზე განსაკუთრებული მობილიზება ჰქონდა გამოცხადებული, რომელიც 9 ადამიანის დაკავებით, დიდი შეხლა-შემოხლით, დაპირისპირებითა და რუსთაველზე კარვების ძალით აღებით დასრულდა.

გამოცემა მკითხველს რუსთაველის გამზირზე განვითარებულ მოვლენებსა და სასამართლოს სასადილოში მომხდარ ინციდენტს აცნობს. 

ჟურნალისტის ცნობით, აქციის ერთ-ერთ ორგანიზატორ ზვიად კუპრავასა და კიდევ სამ ადამიანს 14-დღიანი პატიმრობაც შეუფარდეს წვრილმანი ხულიგნობისა და პოლიციელებისადმი წინააღმდეგობის გაწევის მუხლით, თუმცა ამის დამადასტურებელი ჩანაწერი სამხრე კამერებიდან რატომღაც სამართალდამცველებს არ წარუდგენიათ. ზვიად კუპრავა აცხადებს, რომ ეს იყო შს სამინისტროს წინასწარ გათვლილი მიზანი, საპროტესტო ტალღისთვის გაერიდებინათ.

მოკლული მოზარდის მამა აცხადებს, რომ გახარიას უწყებამ მას ბრძოლა დაუწყო. ზაზა სარალიძეს ეთანხმება მალხაზ მაჩალიკაშვილიც.  მაჩალიკაშვილი აცხადებს, რომ კარავი კი არა, ფეხქვეშ მიწაც რომ წაიღონ, აქციები მაინც გაიმართება. მისი თქმით, ძალოვნები ყველაფერს აკეთებენ იმისათვის, რომ სოლიდარობის მშვიდობიანი აქცია დაშალონ და მისნაირი გამწარებული ხალხი გააჩერონ.

ნიკა მელიას შესახებ განმარტების გაკეთება მოუწია პარლამენტის თავმჯდომარესაც. მან განაცხადა, რომ მელია დაკავებული არ ყოფილა, ის მხოლოდ გაარიდეს პროცესს.

საპირისპიროს ამტკიცებს თავად დეპუტატი როგორც ნიკა მელიამ განაცხადა, ყველამ ნახა, როგორ დაადეს ხელბორკილები და ძალით ჩატენეს მანქანაში. დაკავებიდან ერთი საათის შემდეგ მათ "აღმოაჩინეს", რომ ის დეპუტატი იყო და გაუშვეს. მოგვიანებით ასევე გაუშვეს ირაკლი ნადირაძეც.

კარვების ძალით აღებას გამოეხმაურა სახალხო დამცველიც. დილით ნინო ლომჯარიამ თქვა, რომ გზის სავალი ნაწილიდან კარვების აღება სწორი იყო, ეს გასცდა კანონს იმიტომ, რომ აქციის მონაწილეთა რაოდენობა არ იყო იმდენი, რომ გზის გადაკეტვა გამხდარიყო საჭირო, თუმცა ტროტუარიდან კარვის ძალით აღებას "გამოხატვის თავისუფლებაში არაპროპორციული ჩარევა უწოდა".
დიდი საინვესტიციო ვარდნა - კლების ტენდენცია კიდევ გაგრძელდება (რეზონანსი) 
ავტ.: მარი ჩიტაია

გამოცემის ცნობით, მუდმივმა აქციებმა, ხელისუფლებისა და სტაბილურობის წინააღმდეგ ბრძოლამ და დესტაბილიზაციის შემოტანამ ქვეყანაში, ცხადია, ეკონომიკას საფრთხე შეუქმნა. მიმდინარე წლის პირველ კვარტალში საქართველოში განხორციელებული პირდაპირი უცხოური ინვესტიციების მოცულობა 33%-ით შემცირდა. გარკვეულ გავლენას ინვესტიციებზე, სავარაუდოდ, მომავალი საპრეზიდენტო არჩევნებიც ახდენს.

ანალიტიკოს ანდრია გვიდიანის ვარაუდით, თუკი აქციები და პროტესტი ხანგძლივად გასტანს, ეკონომიკაში კიდევ მეტი პრობლემაა მოსალოდნელი. გარკვეული საფრთხე ინვესტიციებს მეორე კვარტალშიც შეექმნება.

დესტაბილიზაციის აშკარა, გამოხატულ სიმპტომებზე საუბრობს ავთანდილ სილაგაძეც, რომლის აზრითაც, ქვეყანაში არსებული ვითარება ინვესტიციებზე გავლენას არა მხოლოდ ახლა, არამედ მომავალ წელსაც იქონიებს.
მანიპულაცია, რომლითაც დეპუტატების ხელფასი გაიზარდა და კიდევ გაიზრდება - "ბინის ქირის ხელფასთან გაიგივება ნორმალური მოვლენა არ არის. რაც არ უნდა უარყონ, ფაქტია, დეპუტატებმა ანაზღაურება გაიზარდეს" (რეზონანსი) 
ავტ.: მარი ჩიტაია

„რეზონანსის“ ცნობით, პარლამენტის საბიუჯეტო ხარჯი არ შეცვლილა, მაგრამ დეპუტატების ხელფასი გაიზარდა. ცვლილება ხელფასისა და ბინის ქირის ხარჯის კომპონენტების გაერთიანებამ გამოიწვია, თუკი აქამდე დეპუტატებს ბინის ქირა ცალკე ჰქონდათ გამოყოფილი, ახლა მათ ეს თანხა ხელფასის სახით ერიცხებათ, რასაც საზოგადოების მხრიდან უარყოფითი გამოხმაურება მოჰყვა. ტენდენცია თუ გაგრძელდა, პარლამენტარები 2020 წლისთვის 6000 ლარზე მეტს აიღებენ, რაც სავსებით მოსალოდნელია. მიუხედავად ამისა, დეპუტატების ნაწილი ხელფასების ზრდას კატეგორიულად უარყოფს.

პარლამენტის საფინანსო-საბიუჯეტო კომიტეტის წარმომადგენელი პაატა კვიჟინაძე ირწმუნება, რომ პარლამენტი თავისი უფლებამოსილების შეწყვეტამდე ხელფასების ზრდას არ დაუშვებს. იგი აქვე დასძენს, რომ იმ პირობებში, რაც დღეს ქვეყანაში არსებობს, პარლამენტის წევრს დღეს არსებულზე მეტი ხელფასი არ უნდა ჰქონდეს. 

დეპუტატ იოსებ მაკრახიძის განცხადებით კი, ხელფასის მომატება, სხვადასხვა მიზეზის გამო, ამ ეტაპზე გამორიცხულია, მაგრამ პარლამენტის წევრისთვის ამჟამინდელი ხელფასი არასაკმარისია და საკითხს, კენჭისყრაზე გატანის შემთხვევაში, მხარს აუცილებლად დაუჭერს.

„შეიძლება, მომავალ წელს განიხილონ ეს საკითხი და, რა თქმა უნდა, მას ყველა დეპუტატი მხარს დაუჭერს, მაგრამ ახლა არ გამოვა, პირველი იმიტომ, რომ ახლა ქვეყანაში დაძაბული სიტუაციაა და, მეტროს მემანქანეების ხელფასების ნაცვლად, ჩვენ ანაზღაურებას არ მოგვიმატებენ. თანაც, მიმდინარე წლის ბიუჯეტში თანხები უკვე ასახულია“, - აღნიშნა „მეტრონომთან“ მაკრახიძემ.

პარლამენტის საბიუჯეტო შემოსავლების გადანაწილების არსებულ მექანიზმს სამართლის სფეროს სპეციალისტები აშკარად უპირისპირდებიან. ისინი ეჭვობენ, რომ გარკვეული მანიპულაცია მოახდინეს, რათა სამომავლოდ, როცა მაჟორიტარული სიების გაუქმება მოხდება, ბინის ქირის ხარჯზე გაბერილი ხელფასები ძალაში დატოვონ.  

აუდიტური კონცერნის "ცოდნისა" დამფუძნებელი გიორგი ცერცვაძე განმარტავს, რომ ბუღალტრული აღრიცხვის მიზნებისთვის ხელფასის შერწყმა არასახელფასო კომპონენტთან გამართლებული არ არის. სხვა თუ არაფერი, ამით  პარლამენტის გამჭვირვალობის საკითხი კითხვის ნიშნის ქვეშ დადგა. 

„რაც არ უნდა უარყონ, ფაქტია, რომ კომპონენტების შერწყმით დეპუტატებმა ანაზღაურება გაიზარდეს“,- ასე ფიქრობს სამართლის დარგის წამყვანი სპეციალისტი, იურისტი აკაკი ჩარგეიშვილი, რომლის შეფასებითაც, დეპუტატებისთვის სამეურნეო მომსახურება რეალურად არის არაორგანიზებული და უფრო მეტად ინდივიდუალურ გადანაწილებასთან გვაქვს საქმე, ვიდრე ბინის ქირის კომპენსაციის საკითხთან.  

სტატიის დასასრულს ნათქვამია, რომ დეპუტატები 4624 ლარზე გაჩერებას არ აპირებენ და სხვადასხვა კომბინაციების გადათამაშება სამომავლოდაც იგეგმება. 

ჩაგდებული ტენდერი, გაუვალი გზა, ზაფხულის მტვერი და გამოუვალი სიტუაცია - ორი სვანეთის დამაკავშირებელი გზის მონაკვეთი დღესაც მიტოვებულია (რეზონანსი) 

ავტ.: თამუნა მუკბანიანი

სტატიის თანახმად, ტურისტული სეზონი პიკს უახლოვდება, თუმცა ლენტეხი-მესტია-უშგულის 100-კილომეტრიანი გზა, რომლის მშენებლობისთვისაც სახელმწიფოს 100 მლნ ლარი აქვს გამოყოფილი, კვლავ დაუსრულებელია. მიუხედავად პროექტის აქტუალობისა და მასშტაბურობისა, ერთ-ერთ მონაკვეთზე, კერძოდ, ჩოლური-ლაშხეთის დამაკავშირებელ გზაზე, მშენებლობა რამდენიმე თვეა, შეჩერებულია.

გზების დეპარტამენტში ჯერ კიდევ აპრილში ამბობდნენ, რომ სამუშაოების შეჩერების მიზეზი მეწყრული პროცესებია, ადგილობრივების ინფორმაციით კი პრობლემა ტენდერში გამარჯვებული კომპანიის ქვეკონტრაქტორებს შორის მომხდარი გაუგებრობაა.

გამოცემა ხაზს უსვამს, რომ მშენებლობის დაწყება პრემიერმა და ინფრასტრუქტურის მინისტრმა 2016 წელს დააანონსენეს და განაცხადეს, რომ სარეაბილიტაციო სამუშაოები 2018 წლისათვის დასრულდებოდა. იმავეს ამბობდა გზების დეპარტამენტის ყოფილი თავმჯდომარე გიორგი სეთურიძე. 

ერთ-ერთი ადგილობრივი, რომელმაც ვინაობის გამხელა არ ისურვა, ამბობს, რომ სახელმწიფოს მყისიერი ჩარევის გარეშე კერძო კომპანიები ამ გზას არ დაასრულებენ. მიზეზები, რომლებითაც ისინი მშენებლობის შეჩერებას ხსნიან, აბსურდულია. – „აუტანელ მდგომარეობაში ვართ და გამოსავალიც არ ჩანს, თუ სახელმწიფო სასწრაფოდ არ ჩაერევა. ჩვენს თემში ისედაც ცოტა ადამიანი დარჩა, აქ ცხოვრება ისედაც რთულია და ამას უგზოობა და უყურადღებობაც ემატება“, - ამბობს ჩოლურის ერთ-ერთი მკვიდრი.

ახალგაზრდა ფინანსისტთა და ბიზნესმენთა ასოციაციის ვიცე-პრეზიდენტი გიორგი კაპანაძე ადასტურებს, რომ არ ხდება ტენდერში მონაწილე კომპანიის საქმიანობის დეტალური შესწავლა და გამოკვლევა, რათა სახელმწიფო დაზღვეული იყოს მსგავსი რისკისაგან. კაპანაძის აზრით, შეჩერებული სამუშაოებით არა მხოლოდ გზების დეპარტამენტი, არამედ ინფრასტრუქტურის სამინისტრო და მთავრობის წევრებიც უნდა ინტერესდებოდნენ. 

სტატიაში მოყვანილია იურისტ ლევან ალაფიშვილის კომენტარიც, რომელიც გამოცემას ტენდერის შეუსრულებლობის ან ვადების გადაცილების შემდგომ სახდელებზე ესაუბრა. მისი განმარტებით, სამუშაოების ვადების დარღვევისათვის ხელშეკრულებაში უნდა იყოს პირგასამტეხლოს ოდენობა, შემდეგ - გაფრხილება, დაბოლოს - ხელშეკრულების შეწყვეტა ან საგარანტიო თანხის უკან დაბრუნება. 
 დასასრულს ნათქვამია, რომ გამოცემა მთელი დღის განმავლობაში ცდილობდა საავტომობილო გზების დეპარტამენტის საზოგადოებასთან ურთიერთობის სამსახურთან დაკავშირებას, თუმცა უშედეგოდ. ამგვარად უცნობია, განიხილება თუ არა კონტრაქტორი კომპანიის დაჯირიმებისა და ხელშეკრულების გაწყვეტის საკითხი.
ტყიბულის შახტებში მუშაობა შეიძლება, საერთოდ შეწყდეს - "ჩადებული ინვესტიცია და მოგება სრულად შეუსაბამოა, პროქტი წამგებიანია" (რეზონანსი) 

ავტ.: თამარ ვეფხვაძე

"საქართველოს ინდუსტრიული ჯგუფი", რომლის თანამფლობელობაშიცაა "საქნახშირი" და ტყიბულის შახტიდან ქვანახშირს მოიპოვებს, ბაზრის დატოვებას არ გამორიცხავს. მიზეზი რამდენიმეა, მათ შორის ყველაზე მთავარია ის, რომ პროექტი წამგებიანია.

პირველი პრობლემა არის ის, რომ კომპანია ზარალზე მუშაობს, შესაბამისად, ვერ ხედავს მოგებას. მეორეა აღებული სოციალური პასუხისმგებლობა, რომელიც, რისკების მინიმალიზაციის მიუხედავად, მაინც მკვეთრად მაღალია. მესამე პრობლემაა ის, რომ საერთაშორისო ბაზარზე გაუარესდა კონიუნქტურა და ფასმაც დაიწია. კომპანიის წარმომადგენლები ასევე ყურადღებას ამახვილებენ ხელისუფლების მხრიდან მხარდაჭერის აუცილებლობაზე, რადგან საწარმოს ტექნიკური აღჭურვილობისა და მექანიზაციისთვის დამატებითი თანხები სჭირდება. 

კომპანიის დირექტორი ზურაბ გელენიძე ხაზს უსვამს, რომ თუკი „საქნახშირი“ ბაზრიდან გავა 80-90 მილიონის ზარალზე იქნება საუბარი. 

საქართველოს ბაზრიდან კომპანია "საქნახშირის" შესაძლო გასვლასთან დაკავშირებით გავრცელებულ ინფორმაციას პარლამენტის დარგობრივი ეკონომიკისა და ეკონომიკური პოლიტიკის კომიტეტის თავმჯდომარე რომან კაკულია გამოეხმაურა.

„უნდა გავითვალისწინოთ, რომ ძალიან დიდი პრობლემაა უმშევრობა და თუ რა დაუჯდებათ ეს ადამიანებს. ამიტომ, აქ სხვა გამოსავალი არ არსებობს, ჩვენ ეს ოქროს შუალედი უნდა ვიპოვოთ, ასეთია ჩემი რეკომენდაცია და ჩემი მოტივაციაც ამ საქმეში ასეთი იქნება", - განაცხადა რომან კაკულიამ. 

სტატიის თანახმად, ჯერჯერობით გაურკვეველია, საბოლოოდ რა გადაწყვეტილებას მიიღებს "საქართველოს ინდუსტრიული ჯგუფი". პირველ ეტაპზე იგი, სავარაუდოდ, ხელისუფლების პოზიციას დაელოდება, ხოლო შემდეგ გადაწყვეტს, რამდენად უღირს საქმიანობის გაგრძელება.
ტრანსპორტი და სურსათი გაძვირების წითელ ხაზზეა - ძვირი საწვავი დისტრობუტორებსაც სერიოზულ პრობლემას უქმნის (რეზონანსი) 
ავტ.: ნათია ლომიძე

გამოცემის ცნობით, საქართველოში საწვავი ასეთი ძვირი არასდროს ყოფილა. საწვავის ფასის მატება გავლენას ახდენს იმ დარგებზე, სადაც ნავთობპროდუქტების წილი საწარმოო თუ მომსახურების პროცესში მნიშვნელოვანია. ასეთია ვაჭრობა-დისტრიბუცია, ტრანსპორტი და სოფლის მეურნეობა. 

„რეზონანსი“ წერს, რომ ქვეყანაში ჯერჯერობით პროდუქტი არ გაძვირდება, თუმცა - საწვავის ფასის შენარჩუნების ან კლების შემთხვევაში, მორიგი ტალღა საფასო ცვლილებებს ნამდვილად გამოიწვევს. ერთხელ უკვე გაძვირებული პროდუქტის გაიაფებას კი დიდი დრო დასჭირდება

ვინ მიაყენა 33 ჭრილობა 21 წლის გოგონას - სასტიკი მკვლელობის საიდუმლო (რეზონანსი) 
ავტ.: ელზა პაპოშვილი
თემქაზე სასტიკად მოკლული 21 წლის გოგონას, ანი ნაცვლიშვილის საქმე ექსპერტიზის დასკვნამ შესაძლოა, სრულიად თავდაყირა დააყენოს და, ერთი ბრალდებულის ნაცვლად, კიდევ რამდენიმე მკვლელი გამოიკვეთოს. ამის შესახებ  მკვლელობაში ბარლდებულ ლადო გრიგალაშვილის ადვოკატი ნაირა ნატროშვილი საუბრობს.

მისი თქმით, თავად ბრალდების მხარის მიერ ჩატარებული ექსპერტიზით დგინდება, რომ გოგონას სხეულზე 33 ჭრილობა სხვადასხვა ბასრი საგნით აქვს მიყენებული. ადვოკატი ამბობს, რომ ეს შესაძლოა, სამი დანა ყოფილიყო.

მოკლულის მამა კი ამბობს, რომ გამოძიების შედეგებს ენდობა და მას ეჭვი მხოლოდ ერთ ადამიანზე, ლადო გრიგალაშვილზე აქვს. მისივე განმარტებით, საქმეში მხოლოდ ერთი დანა ფიგურირებს, ასევე საუბარია აგურისა და ქვის გამოყენებაზეც, შესაბამისად, რამდენიმე ცივი იარაღის არსებობა არ იკვეთება. 
ახალი თაობა 

„ლავროვს გიგა ბოკერიას საგარეო საქმეთა მინისტრად დანიშვნა უნდოდა“ - მირიან მირიანაშვილი: საქართველოში დაძაბულობას რუსეთი აღვივებს (ახალი თაობა) 

ავტ.: მარიამ მჭედლიშვილი 

ინტერვიუ „საქართველოს გადარჩენის მოძრაობის“ ლიდერ მირიან მირიანაშვილთან 

მირიან მირიანაშვილი სამწუხაროს უწოდებს იმ ფაქტს, რომ შვილმკვდარი მამების ტრაგედიას პოლიტიკოსები პირადი ინტერესებისთვის იყენებენ. მისი თქმით, დღეს საქართველოში არეულობის მოწყობა ყველაზე მეტად რუსეთს აწყობს, რათა ამერიკას თავისი გავლენები კიდევ ერთხელ დაანახოს. რესპონდენტი დარწმუნებულია, რომ „ევროპული საქართველოს“ გავლენის გაძლიერებაც რუსეთს უკავშირდება, რადგან ოკუპანტი ქვეყანა ამჯერად იმ ძალებთან თანამშრომლობს, რომლებიც მასთან უშუალოდ არ არიან დაკავშირებულნი. მირიანაშვილის მტკიცებით, სერგეი ლავროვს სურვილი ჰქონდა საგარეო საქმეთა მინისტრად გიგა ბოკერია დანიშნულიყო. 
მირიან მირიანაშვილი სირიის მიერ აფხაზეთისა და სამხრეთ ოსეთის დამოუკიდებლობის აღიარების საპასუხოდ სარკისებურ ეფექტს ითხოვს და ამბობს, რომ წინააღმდეგ შემთხვევაში სირიას სხვა ქვეყნებიც მიბაძავენ. მირიანაშვილი სარკისებური ეფექტის მიღებას და სირიის სეპარატისტული რეგიონის დამოუკიდებლად აღიარების ნაბიჯს ბიძინა ივანიშვილისგან ელოდება. იგი ფიქრობს, რომ ამ ქმედებით, ექსპრემიერი საკუთარ თავსაც გადაირჩენს - დასავლეთს დაარწმუნებს რუსეთის მიერ არ ვიმართებიო და ქვეყანაც სახეს დაიბრუნებს. 

რესპონდენტი ინტერვიუში ხაზს უსვამს, რომ საქართველოს ხელისუფლება დღეს რუსეთისგან იმართება და როდესაც სირიის მეჯლისში დაისვა საკითხი რას მოიმოქმედებს ოფიციალური თბილისი საპასუხოდ, რუსეთის ელჩმა აღნიშნა, საქართველოს ხელისუფლებას ვაკონტროლებ და სარკისებური პასუხი არ იქნებაო. 

გია ვოლსკი: „ნაციონალებმა“ ანტისახელმწიფოებრივი ტრენდი ვერ შეცვალეს (ახალი თაობა) 

ავტ.: ნათია ხურცილავა 

ინტერვიუ გია ვოლსკისთან 

გია ვოლსკი აცხადებს, რომ „ნაციონალური მოძრაობა“ მუდმივად ცდილობს სხვადასხვა სოციალური თუ პოლიტიკური თემის სათავისოდ გამოყენებას და ქვეყანაში ტურბულენტური რყევების გამოწვევას, თუმცა, მას საზოგადოება მხარს არ უჭერს, რადგან მოსახლეობის ცნობიერების დონე გაზრდილია და ადამიანები უფრო ქმედით, საქმიან პაექრობას ანიჭებენ უპირატესობას. 
ჟურნალისტის რეპლიკაზე  - ზაზა სარალიძემ რამდენჯერმე შეცვალა მოთხოვნები და ის ხან პრემიერის, ხან კი შინაგან საქმეთა მინისტრის გადადგომას ითხოვს, გია ვოლსკი პასუხობს, რომ ამ საკითხზე ვერანაირ კომენტარს ვერ გააკეთებს, რადგან მისთვის გასაგებია ტრაგედიის სიმძიმე. ვოლსკი აქვე ხაზს უსვამს, რომ მთავრობის მხრიდან გამოძიების პროცესში ჩარევა და მტკიცებულებების გარეშე ვინმესთვის ხელის დადება უკან, წარსულში დაბრუნებას ნიშნავს. – „სამართლებრივი საფუძველი და ფორმა უნდა მიეცეს ამ ყველაფერს. წინააღმდეგ შემთხვევაში, ემოციებზე, რაც არ უნდა საფუძვლიანი იყოს ემოცია, აყოლა სახელმწიფოს საფუძვლებს მოარყევს“, - აცხადებს გია ვოლსკი. 

გია ვოლსკი მთავარი პროკურორის არჩევის საკითხზეც საუბრობს. მისი თქმით, პროცესი საზოგადოების ჩართულობით უნდა წარიმართოს, თუმცა, საქმიანი, არგუმენტირებული კრიტიკა უნდა ისმოდეს და ცალკეული ორგანიზაციები რომელიმე პოლიტიკური პლატფორმის გამაძლიერებელ განცხადებებს არ უნდა აკეთებდნენ. გია ვოლსკი ხაზგასმით აღნიშნავს, რომ რიგ შემთხვევებში პირდაპირ „ნაციონალური მოძრაობის“ ფორმულირებით მიმდინარეობს საუბარი და უკვე რთული გასარკვევია, ვინ ვის იმეორებს. 
მალხაზ მაჩალიკაშვილი: მიწა რომ გამომაცალონ, ბრძოლას მაინც გავაგრძელებ! - რუსთაველი პოლიციამაც გადაკეტა (ახალი თაობა) 

ავტ.: შორენა მარსაგიშვილი 

ჟურნალისტი წერს, რომ რამდენიმე წლის წინ მიხეილ მაჭავარიანის ფრაზა - მრჩება შთაბეჭდილება ჩვენ მიერ დაშვებული შეცდომების შპარგალკა დაგვრჩა და ქოცები ამას იყენებენო, გამართლდა და „ქართულმა ოცნებამ“ შვილმკვდარი მამების აქცია დაარბია. სტატიის ავტორის თქმით, მართალია წინა დარბევებისგან განსხვავებით სამართალდამცველებს ხელკეტები, ცრემლსადენი გაზი და წყლის ჭავლი არ გამოიყენებიათ, მაგრამ დარბევა მაინც შედგა და რამდენიმე ათეული ადამიანი დააკავეს. 

„ახალი თაობის“ ცნობით, აქციის დარბევას „ქართული ოცნების“ მხარდამჭერები სიხარულით შეხვდნენ, „ნაციონალური მოძრაობის“ მომხრეები კი ამბობდნენ, რომ ასეთი რამ წინა ხელისუფლების დროს არ მომხდარა. ჟურნალისტი იხსენებს, რომ წინა ხელისუფლების მმართველობის 9 წლის განმავლობაში აქციების დარბევის სისხლიანი მეთოდები გამოიყენებოდა, თუმცა, საგულისხმოა ის ფაქტი, რომ მიხეილ სააკაშვილმა რუსთაველზე გაშლილი კარვები 40 დღე აიტანა. 

გამოცემა სტატიაში მალხაზ მაჩალიკაშვილის მამის განცხადებასაც აქვეყნებს, სადაც ის უკმაყოფილებას გამოთქვამდა, რომ პრემიერთან შეხვედრისას მიღებული დაპირება არ სრულდება და მისი შვილის საქმეს არავინ იძიებს, ამიტომ მან რამადანის დასრულების შემდეგ აქციები დააანონსა. 
კარვების დაშლას სახალხო დამცველიც გამოეხმაურა. ნინო ლომჯარიას თქმით, კარვების დაშლა ტროტუარზე იყო არაპროპორციული ჩარევა გამოხატვის თავისუფლებაში. ლომჯარიამ განცხადება კარვების სავალ ნაწილზე გადატანის დროსაც გააკეთა და ხაზი გაუსვა, რომ პროტესტის ამ ფორმით გამოხატვა იმ მოსახლეობას აზარალებს, რომელიც იქ გადაადგილდება. 

კარვების დაშლა გიგი უგულავამ 2007 წლის 7 ნოემბერს შეადარა, მიხეილ სააკაშვილმა კი დაწერა, რომ გიორგი გახარიას და სუს-ის 100 თანამშრომელს, რომელსაც ბიძინა ივანიშვილი ხელზე უხდის ხელფასს, ექსპრემიერი რუსული, პუტინის მეთოდებით იყენებს საზოგადოების წინააღმდეგ. 
სტატიაში მოყვანილია ირაკლი კობახიძის განცხადებაც. ჟურნალისტი ხაზს უსვამს, რომ პარლამენტის თავმჯდომარემ თავდაპირველად აღნიშნა, ძალის გამოყენება ხელისუფლების პრეროგატივააო, მოგვიანებით კი განაცხადა, ხელისუფლების მიზანი არ არის მის წინამორბედთან შედარება და 9 წელთან პარალელის გავლება, რადგან „ქართული ოცნების“ ამოცანა ადამიანის უფლებების დაცვაა. 

აქციის დაშლისა და კარვების აღების შემდეგ რუსთაველის გამზირი პოლიციელებმა დაიკავეს. ნიკა მელიას განცხადებით, ადგილზე დაახლოებით 3000-მდე სამართალდამცველი იყო მობილიზებული. მისი თქმით, ხელისუფლება, რომელიც რეალურ დამნაშავეებს ვერ ებრძვის, პოლიციას სამართლიანობის დასადგენად გამოსული ხალხის წინააღმდეგ იყენებს. 

ზვიად კუპრავა 14 დღეს საპატიმროში გაატარებს (ახალი თაობა) 

ავტ.: შორენა მარსაგიშვილი 

სტატიაში ნათქვამია, რომ „ქართული ოცნების“ ბოლო დროის ყველაზე დიდი თავის ტკივილი, ზვიად კუპრავა 2 კვირით განეიტრალებულია. სასამართლომ მას და კიდევ სამ პირს 14 დღიანი ადმინისტრაციული პატიმრობა შეუფარდა. 

სასამართლო პროცესზე ზვიად კუპრავამ განაცხადა, რომ მისი დაკავება პირადად გიორგი გახარიას ბრძანებაა, რათა იგი საპროტესტო აქციებს ჩამოაშოროს. 
სტატიაში სასამართლოს სასადილოში მომხდარი ინცინდენტიცაა აღწერილი, რომელსაც ზაზა სარალიძის კომენტარი ერთვის. 

„ქართულ ოცნებას“ ლევან ხაბეიშვილი უკვე ორად ეჩვენება - ირაკლი კობახიძე: ნიკა მელია არ დაუკავებიათ, ის რუსთაველის გამზირიდან განარიდეს (ახალი თაობა) 

ავტ.: შორენა მარსაგიშვილი 

სტატიაში ნათქვამია, რომ პარლამენტის წევრი ნიკა მელია და საკრებულოს დეპუტატი ირაკლი ნადირაძე სამართალდამცველებმა დააკავეს. ზაალ უდუმაშვილის ცნობით, პოლიციელებმა მათზე ძალა გამოიყენეს და ნიკა მელიას, ფაქტობრივად, წიხლებით შედგნენ. 

„ახალი თაობა“ ხაზს უსვამს, რომ იმ დროს როდესაც საკრებულოს წევრი ლევან ხაბეიშვილი ერთ-ერთი არხის პირდაპირ ეთერში საუბრობდა, შსს-მ გაავრცელა განცხადება მისი დაკავების შესახებ. თავად ხაბეიშვილის ვარაუდით, როგორც ჩანს, სამართამდაცავებს მისი დაკავება ჰქონდათ განზრახული და ბრიფინგზე წინასწარ მომზადებული სია გაჟღერდა. 

ნიკა მელიას გათავისუფლების მოთხოვნით განცხადება დავით ბაქრაძემაც გააკეთა. მისი თქმით, კარვების დაშლა და ადამიანების დაკავება საპროტესტო მუხტის ჩახშობას ემსახურება, რაც გაუმართლებელია. 

საკითხზე განცხადება პარლამენტის თავმჯდომარემ შინაგან საქმეთა მინისტრთან შეხვედრის შემდეგ გააკეთა. ირაკლი კობახიძემ აღნიშნა, რომ ნიკა მელია სამართალდამცავებს არ დაუკავებიათ და მხოლოდ მისი ტერიტორიიდან განრიდება მოხდა. 

საპირისპიროს ამტკიცებს ნიკა მელია, რომელიც აღნიშნავს, რომ დაკავებიდან ერთ საათში მოხსნეს ბორკილები და გამოუშვეს. მისი აზრით, ამ ინციდენტით კიდევ ერთხელ დადასტურდა, რომ ბიძინა ივანიშვილის მთავრობა ყველაფერზეა წამსვლელი. 

„ენგურჰესი“ მძიმე მდგომარეობაშია, შეიძლება, რეგიონში გამოუსწორებელი უბედურება დატრიალდეს“ (ახალი თაობა) 
ავტ.: გულიკო ბალაძე 

ინტერვიუ დამოუკიდებელ ექსპერტ მამუკა გვაძაბიასთან 

მამუკა გვაძაბია აცხადებს, რომ „ენგურჰესის“ ტექნიკური განახლებაა აუცილებელი, წინააღმდეგ შემთხვევაში, რეგიონში ძალიან სერიოზული, გამოუსწორებელი უბედურების დატრიალებაა შესაძლებელი. გვაძაბიას ინფორმაციით, „ენგურჰესზე“ გავლენას კრიმინალური ავტორიტეტები ახდენენ და ობიექტზე არაპროფესიონალი კადრები ინიშნებიან. 

რესპონდენტის მტკიცებით, „ენგურჰესს“ აფხაზეთის მხრიდან ძირითადად რუსული სპეცსამსახურები აკონტროლებენ, რათა პოლიტიკური ვაჭრობის ბერკეტები არ დაიკარგოს. – „ენგურჰესიდან გააქვთ ფერადი ლითონები. ქურდული ელემენტების ძალიან სერიოზული გავლენა იგრძნობა. მართვის პულტს, რომელიც მდებარეობს ოკუპირებულ ტერიტორიაზე, პირდაპირ აკონტროლებს „ჩერნომორენერგო“. „ჩერნომორენერგოს“ პირდაპირ რუსული სპეცსამსახურები აკონტროლებენ“,  - აცხადებს მამუკა გვაძაბია, რომელიც ფიქრობს, რომ „ენურჰესის“ პრობლემის მოგვარება მხოლოდ მხარეებს შორის თანამშრომლობითაა შესაძლებელი. 

